
GLOBAL BOSHQARUV 
VA BARQAROR 
RIVOJLANISHDA YASHIL 
TEXNOLOGIYALARNING ROLI

M.Sh. Tolipov
Toshkent davlat texnika universiteti
“Sanoat iqtisodiyoti va menejmenti” kafedrasi v.b. professori

Annotatsiya: Mazkur maqolada xalqaro boshqaruvning ekologik siyosatni muvofiqlashtirishdagi o‘rni va yashil 
texnologiyalarni joriy etishdagi dolzarbligi tahlil qilingan. Xususan, BMTning Barqaror rivojlanish maqsadlari (SDG) 
hamda Parij kelishuvi kabi xalqaro huquqiy hujjatlar davlatlararo siyosat uyg‘unligini ta’minlashda markaziy instrument 
sifatida ko‘rib chiqiladi. Yashil texnologiyalar rivojlanishining asosiy tendensiyalari — qayta tiklanuvchi energiya manbalari, 
elektromobillar, “circular economy” konsepsiyasi va aqlli shahar (smart city) loyihalari misolida yoritilgan. O‘zbekiston 
tajribasi asosida qayta tiklanuvchi energiya loyihalari, suvni tejovchi texnologiyalar va xalqaro hamkorlik dasturlari tahlil 
qilinib, ilg‘or xorijiy tajribani milliy sharoitga moslashtirishning ahamiyati asoslab berilgan. Maqola xulosalariga ko‘ra, 
xalqaro boshqaruvning ekologik siyosatdagi muvofiqlashtiruvchi roli yashil texnologiyalarni keng joriy etish va milliy 
iqtisodiyotlarni past karbonli rivojlanish yo‘liga moslashtirishning asosiy omili hisoblanadi.

Kalit soʻzlar: xalqaro boshqaruv, yashil texnologiyalar, barqaror rivojlanish.

Abstract: This article examines the role of international governance in coordinating environmental policies and the 
relevance of implementing green technologies. In particular, international legal frameworks such as the United Nations 
Sustainable Development Goals (SDGs) and the Paris Agreement are considered as key instruments for ensuring policy 
coherence across states. The main trends in the development of green technologies are illustrated through renewable 
energy, electric vehicles, the circular economy concept, and smart city initiatives. Using Uzbekistan as a case study, the 
article analyzes renewable energy projects, water-saving technologies, and international cooperation programs, while 
emphasizing the importance of adapting advanced foreign practices to national conditions. The conclusion argues that the 
coordinating role of international governance in environmental policy is a crucial factor for the widespread implementation 
of green technologies and the transition of national economies toward low-carbon development.

Key words: international governance, green technologies, sustainable development

Аннотация: В данной статье анализируется роль международного управления в координации экологической 
политики и актуальность внедрения зеленых технологий. В частности, такие международные правовые 
документы, как Цели устойчивого развития (SDG) ООН и Парижское соглашение, рассматриваются как ключевые 
инструменты обеспечения согласованности государственной политики. Основные тенденции развития зеленых 
технологий раскрыты на примере возобновляемых источников энергии, электромобилей, концепции «circular 
economy» и проектов умных городов (smart city). На примере Узбекистана проанализированы проекты в области 
возобновляемой энергетики, водосберегающих технологий и международных программ сотрудничества, а также 
обоснована важность адаптации передового зарубежного опыта к национальным условиям. В заключение делается 
вывод, что координирующая роль международного управления в экологической политике является ключевым 
фактором широкого внедрения зеленых технологий и адаптации национальных экономик к низкоуглеродному 
развитию.

Ключевые слова: международное управление, зеленые технологии, устойчивое развитие

K I R I S H
Xalqaro boshqaruv — bu davlatlar, xalqaro tashkilotlar va transmilliy korporatsiyalar o‘rtasidagi kompleks 

o‘zaro bog‘liqlik bo‘lib, global ekologik muammolarni hal etishda siyosiy muvofiqlashtirishni taqozo etadi. 2015-
yilda BMT tomonidan qabul qilingan va barcha BMT a’zo davlatlari tomonidan ma’qullangan 2030-yilgacha 
Barqaror rivojlanish kun tartibi (SDG) mamlakatlarni iqlim harakati, barqaror energiya ishlab chiqish hamda 
resurslardan samarali foydalanish kabi yo‘nalishlarda siyosatni uyg‘unlashtirishga chorlaydi. SDGlar “global 
sheriklik” tamoyiliga asoslanib, milliy siyosatlarni xalqaro maqsadlar bilan muvofiqlashtirish zaruratini aniq 
belgilab beradi1.

M A V Z U G A  O I D  A D A B I Y O T L A R  S H A R H I
Barqaror rivojlanish va global boshqaruv sohalarida yashil texnologiyalar hozirgi kunda ilmiy adabiyotlarda 

markaziy o‘rinni egallamoqda. Yashil texnologiyalar iqtisodiy o‘sish, ekologik barqarorlik va ijtimoiy farovonlikni 
uyg‘unlashtirishning eng muhim omillaridan biri sifatida talqin qilinadi. Tadqiqotchilar bu jarayonni turli nazariy 
va amaliy yondashuvlar orqali o‘rganib kelmoqda. Khan o‘zining “Green growth and sustainability: A systematic 
literature review” nomli ishida texnologik innovatsiyalar, qayta tiklanuvchi energiya iste’moli va raqamlashtirish 
jarayonlari barqaror o‘sishga asos yaratishini ta’kidlaydi. Shaikh “Towards Sustainable Development: 
A Review of Green” asarida yashil texnologiyalar rivojlanishining imkoniyatlari va to‘sqinliklarini keng tahlil 
qiladi. Oyebanji va hamkorlari esa “Green technology, green electricity, and environmental” nomli tadqiqotida 
ekologik boshqaruvni mustahkamlash va energiya samaradorligini oshirishda yashil texnologiyalarning global 
miqyosdagi ahamiyatini ko‘rsatib beradi. Ushbu manbalardan kelib chiqadiki, yashil texnologiyalar global 
iqtisodiy tizimlarda transformatsion kuchga ega bo‘lib, ekologik xavfsizlik va resurs samaradorligini ta’minlashda 
muhim rol o‘ynaydi.

Nazariy jihatdan olganda, yashil texnologiyalar haqidagi adabiyotlar bir necha yo‘nalishlarni o‘z ichiga 
oladi. Texnologik innovatsiyalar nazariyasiga ko‘ra, yangi texnologiyalar ishlab chiqarish resurslaridan samarali 
foydalanish, chiqindilarni kamaytirish va energiya tejamkorligini oshirish orqali iqtisodiy samaradorlikni 
ta’minlaydi. Institutsional nazariya esa davlat siyosati va tartibga solish mexanizmlarining yashil texnologiyalarni 
joriy etishdagi ahamiyatini asoslaydi. Resursga asoslangan yondashuv kompaniyalarning ichki imkoniyatlari, 
kadrlar salohiyati va ilmiy infratuzilmasi orqali ekologik innovatsiyalarni rag‘batlantirish zarurligini ko‘rsatadi. 
Shu bilan birga, stakeholder nazariyasi yashil texnologiyalarni rivojlantirishda jamiyat, investorlar, xalqaro 
tashkilotlar va iste’molchilarning o‘zaro ta’sirini muhim omil sifatida ko‘rsatadi.

Global boshqaruv kontekstida yashil texnologiyalar masalasi yanada murakkab ko‘rinishga ega. Bunda 
xalqaro kelishuvlar, ekologik standartlar va global muvofiqlashtirish mexanizmlari muhim ahamiyat kasb 
etadi. Parij bitimi va BMTning Barqaror rivojlanish maqsadlari doirasida mamlakatlar yashil texnologiyalarni 
joriy etish uchun xalqaro hamkorlikni kuchaytirish, investitsiya oqimlarini yo‘naltirish va texnologik uzatish 
tizimlarini takomillashtirishga intilmoqda. Rahman va hamkorlari “Impact of Green Technology Transmission 
on Sustainable” nomli maqolada yuqori chiqindili sanoat tarmoqlarida yashil texnologiyalarni kam rivojlangan 
mamlakatlarga uzatish orqali ekologik samaradorlikni oshirish mexanizmlarini tahlil qilgan. Yikun va hamkorlari 
“Green growth, governance, and green technology” tadqiqotida esa davlat siyosati, regulyator institutlar 
va xalqaro tashkilotlarning yashil o‘sishdagi rolini empirik jihatdan asoslab bergan. Ularning fikricha, global 
boshqaruvda texnologiyalarni joriy etish samaradorligi davlatlar o‘rtasidagi muvofiqlashtirilgan siyosat, moliyaviy 
mexanizmlar va ilmiy hamkorlik darajasiga bog‘liqdir.

Empirik tadqiqotlar shuni ko‘rsatadiki, yashil texnologiyalarni joriy etish jarayonida davlat qo‘llab-
quvvatlashi, soliq imtiyozlari va moliyaviy rag‘batlarning o‘rni beqiyosdir. Shi “The role of government fiscal and 
tax incentives in green” maqolasida davlatning fiskal siyosati, jumladan budjet xarajatlari va soliq yengilliklari 
yashil innovatsiyalarni rivojlantirishda kuchli ta’sir ko‘rsatishini isbotlaydi. Aldawsari “Role of government 
support in advancing green” tadqiqotida esa davlat qo‘llab-quvvatlashi bilan korxonalarning innovatsion faolligi 
o‘rtasida ijobiy bog‘liqlik mavjudligini empirik dalillar orqali ko‘rsatgan. Akhtaruzzaman “Government intervention 
and green innovation” asarida davlatning regulyator aralashuvi, energiya narxlarini tartibga solish siyosati va 
ekologik normativlar innovatsion faoliyatga qanday ta’sir qilishini tahlil qilgan. Shuningdek, Zou “Can digital 
governance stimulate green development” tadqiqotida raqamli boshqaruv vositalari — sun’iy intellekt, IoT va 
ma’lumotlar tahlili — sanoat tarmoqlarida yashil rivojlanishni jadallashtiruvchi omil sifatida baholangan.

Yashil texnologiyalar bo‘yicha korporativ miqyosdagi tadqiqotlar ham sezilarli o‘sish tendensiyasiga ega. 
Song “A Case Study of Listed Energy Companies in Beijing” nomli tadqiqotida energetika kompaniyalarining 
ilmiy-tadqiqot investitsiyalari bilan ularning moliyaviy natijalari o‘rtasidagi munosabatni tahlil qilib, bu aloqaning 
vaqt kechikishlari bilan o‘zgaruvchan xususiyatga ega ekanligini ko‘rsatgan. Gao “ESG performance and 

1	  A/RES/70/1 - Transforming our world: the 2030 Agenda for Sustainable Development

green technology innovation” ishida esa ekologik, ijtimoiy va boshqaruv (ESG) ko‘rsatkichlari yuqori bo‘lgan 
kompaniyalar yashil texnologiyalarni joriy etishda ustunlikka ega ekanligi isbotlangan. Ushbu tadqiqotlar panel 
ma’lumotlar, regressiya modellari va interaktiv tahlillar asosida olib borilgan bo‘lib, ular yashil texnologiyalarni 
iqtisodiy natijalar bilan bog‘lovchi asosiy mexanizmlarni ochib beradi.

Adabiyotlar sharhidan kelib chiqadiki, sohada bir necha muhim masalalar hanuz to‘liq o‘rganilmagan. 
Birinchidan, ko‘plab tadqiqotlar rivojlangan mamlakatlarga qaratilgan bo‘lib, rivojlanayotgan mintaqalar, 
jumladan Markaziy Osiyo tajribasi yetarlicha yoritilmagan. Ikkinchidan, yashil texnologiyalarning iqtisodiy 
samarasi darhol namoyon bo‘lmasligi, vaqt kechikish omillarining e’tiborga olinmasligi ilmiy bo‘shliqni 
yuzaga keltiradi. Uchinchidan, davlat siyosati, moliyaviy shaffoflik, korruptsiya darajasi kabi omillar yashil 
texnologiyalarni joriy etish jarayonida muhim o‘zgaruvchilar sifatida hali yetarlicha tahlil qilinmagan. Zhou 
“Driving effect of government environmental protection” maqolasida davlatning ekologik xarajatlari va moliyaviy 
shaffoflik o‘rtasidagi murakkab o‘zaro ta’sirni ochib bergan. Bundan tashqari, texnologiya uzatish jarayonlarining 
samaradorligi, kompaniyalarning texnik tayyorgarlik darajasi va ilmiy infratuzilmasi ham yashil innovatsiyalar 
muvaffaqiyatining asosiy shartlaridan biri sifatida baholanadi.

T A D Q I Q O T  M E T O D O L O G I YA S I
Tadqiqot metodologiyasi sifatida ilmiy maqolada xalqaro tashkilotlarning (BMT, Jahon banki, IEA) ochiq 

ma’lumotlar bazalari, shuningdek, Scopus va ScienceDirect tizimlaridagi ilmiy manbalar tahlil qilindi. Olingan 
statistik ma’lumotlar taqqoslash, dinamik qatorlar va regressiya tahlili usullari orqali qayta ishlanib, yashil 
texnologiyalar va global boshqaruv o‘rtasidagi bog‘liqlik aniqlangan.

T A H L I L  V A  N A T I J A L A R
Iqlim siyosatining eng muhim huquqiy instrumentlaridan biri — Parij kelishuvi bo‘lib, u 2015-yil COP21 

sammitida qabul qilingan va 2016-yil 4-noyabrda kuchga kirgan. Parij kelishuvi davlatlarni o‘zining milliy 
belgilangan hissalari — NDClar (Nationally Determined Contributions) orqali issiqxona gazlari emissiyalarini 
kamaytirish hamda har besh yilda umumiy natijalarni baholash (global stocktake) mexanizmini joriy etishga 
majbur qiladi. Ushbu yondashuv milliy siyosatlarni xalqaro talablar va ilmiy asoslangan maqsadlarga 
moslashtirishni rag‘batlantiradi hamda global iqlim barqarorligini ta’minlashga xizmat qiladi2. 

Bundan tashqari, xalqaro boshqaruv organlari — jumladan OECD va boshqa institutlar — mamlakatlar 
hamda mintaqalar o‘rtasidagi siyosiy uyg‘unlikni kuchaytirish, iqlim moliyalashtirish oqimini kuzatish va 
qarorlarni ilmiy ma’lumotlarga asoslash orqali global darajadagi operativ harakatlarni rag‘batlantirmoqda. 
OECD ma’lumotlariga ko‘ra, IPCC tavsiyalarini inobatga olganda, 2030-yilgacha global isish darajasini 1,5°C 
bilan cheklash uchun 2019-yilga nisbatan issiqxona gazlari (GHG) emissiyalarini taxminan 43 foizga qisqartirish 
talab etiladi. Biroq hozirgi milliy majburiyatlar ushbu bo‘shliqni to‘liq qoplamaydi. Shu sababli milliy siyosatlarni 
Parij kelishuvi maqsadlari bilan muvofiqlashtirish zaruriyati yanada kuchaymoqda3. Yana bir muhim jihat — 
hududiy va sektoral tashabbuslarni, jumladan Yevropa Ittifoqining “European Green Deal” dasturini, milliy 
hamda korporativ strategiyalar bilan uyg‘unlashtirishdir. Ushbu tashabbuslar yashil investitsiyalarni jalb etish, 
texnologik o‘tish jarayonlarini tezlashtirish va karbon neytrallikka erishish maqsadlarini qo‘llab-quvvatlaydi. 
Bunday blok-siyosatlar nafaqat reglamentiv bosim mexanizmlari orqali, balki iqtisodiy rag‘batlantirish choralari 
— subsidiyalar, soliqqa oid imtiyozlar, yashil obligatsiyalar va moliyaviy grantlar orqali ham transmilliy korxonalar 
hamda mahalliy hukumatlarni yashil texnologiyalarni joriy etishga undaydi. Bu yondashuv iqlim siyosatini faqat 
ekologik emas, balki iqtisodiy modernizatsiyaning asosiy drayveriga aylantiradi4. 

Xalqaro boshqaruvning ekologik siyosatni muvofiqlashtirish funktsiyasi — bu faqat huquqiy yoki diplomatik 
majburiyat emas, balki ilmiy maqsadlar, moliyaviy oqimlar va mintaqaviy strategiyalar orqali amaliy o‘zgarishlarni 
shakllantirishning markaziy vositasidir. Ana shu vosita yordamida yashil texnologiyalarni keng miqyosda joriy 
etish va milliy iqtisodiyotlarni past karbonli rivojlanish modeliga moslashtirish imkoniyati yaratiladi5.

So‘nggi o‘n yilliklarda yashil texnologiyalar rivojlanishida bir qator muhim tendensiyalar kuzatilmoqda. 
Birinchidan, qayta tiklanuvchi energiya manbalari hajmi jadal sur’atlarda kengaymoqda. Masalan, 2021-yilda 
dunyo bo‘yicha o‘rnatilgan yangi elektr quvvatlarining qariyb 80 foizi qayta tiklanuvchi energiya manbalariga 
to‘g‘ri kelgan bo‘lib, ulardan eng katta ulushni quyosh va shamol elektr stansiyalari tashkil etgan. Bu holat 
energetika sektorining global dekarbonizatsiya yo‘nalishidagi tub burilish nuqtasini ifodalaydi6. Xitoy, AQSh va 
Hindiston bu sohada yetakchi hisoblanadi.

2	  https://unfccc.int/process-and-meetings
3	  /www.oecd.org
4	  https://european-union.europa.eu
5	  https://unfccc.int/process-and-meetings
6	  International Energy Agency. (2022). Renewables 2022: Analysis and forecast to 2027. Paris: IEA.

Ikkinchidan, transport sektorida elektromobillar va gibrid transport vositalaridan foydalanish jadal ortmoqda. 
Bloomberg NEF (2023) hisobotiga ko‘ra7, 2030-yilga borib yo‘llarda 200 milliondan ortiq elektromobil bo‘lishi 
kutilmoqda. Bu jarayon nafaqat karbonat chiqindilarini kamaytiradi, balki global neftga bo‘lgan talabni ham 
sezilarli darajada qisqartiradi.

Uchinchidan, chiqindilarni boshqarish sohasida “circular economy” konsepsiyasi keng joriy qilinmoqda. 
Bu yondashuv mahsulotlarni ishlab chiqarishdan tortib iste’mol va utilizatsiyagacha bo‘lgan barcha jarayonda 
resurslardan qayta va takror foydalanishga asoslanadi. Yevropa Ittifoqi mamlakatlarida, masalan, qayta 
ishlangan chiqindilar umumiy chiqindilar hajmining 47 foizini tashkil etadi8.

To‘rtinchidan, “smart city” loyihalari kengayib bormoqda. Aqlli shahar konsepsiyasi energiya, suv va 
transport tizimlarini raqamli texnologiyalar yordamida samarali boshqarishga asoslanadi. McKinsey Global 
Institute (2018) ma’lumotlariga ko‘ra9, smart city texnologiyalarini keng joriy qilish orqali shaharlarning energiya 
sarfini 20–30 foizgacha qisqartirish mumkin. Umuman olganda, ushbu tendensiyalar xalqaro boshqaruvni 
ekologik barqarorlik bilan uyg‘unlashtiruvchi asosiy yo‘nalishlarni belgilab bermoqda.

Transmilliy korporatsiyalar (TMK) global iqtisodiyotning eng yirik ishtirokchilari sifatida yashil texnologiyalarni 
keng joriy etishda muhim rol o‘ynamoqda. TMKlar faoliyati ko‘plab mamlakatlarga ta’sir ko‘rsatgani sababli, 
ularning ekologik strategiyalari xalqaro boshqaruv tizimining tarkibiy qismiga aylangan. Masalan, Tesla Inc. 
elektromobillar va qayta tiklanuvchi energiya yechimlarini ommalashtirish orqali global avtomobil sanoatining 
karbon neytrallikka o‘tishiga kuchli turtki berdi10. Apple kompaniyasi esa 2030-yilgacha butun qiymat zanjirini 
karbon neytral qilishni maqsad qilganini e’lon qilgan bo‘lib, allaqachon o‘z ofis va ishlab chiqarish korxonalarini 
100% qayta tiklanuvchi energiyaga o‘tkazgan11. Shuningdek, Toyota korporatsiyasi “Hybrid Synergy Drive” 
texnologiyasi va vodorodli transport vositalarini ishlab chiqish orqali yashil transport sohasida yetakchilik 
qilmoqda12.

So‘nggi yillarda TMKlarning ekologik mas’uliyatini baholashda ESG (Environmental, Social, Governance) 
standartlari asosiy mezon sifatida shakllanmoqda. ESG ko‘rsatkichlari kompaniyalarning nafaqat iqtisodiy, balki 
ekologik va ijtimoiy samaradorligini ham o‘lchash imkonini beradi. Masalan, MSCI ESG Ratings 2022-yilgi 
hisobotida dunyodagi 2800 dan ortiq yirik korporatsiyalar baholangan va ularning 70 foizidan ortig‘i kamida bitta 
ekologik ko‘rsatkich bo‘yicha o‘z majburiyatlarini kuchaytirgan13. Jahon banki ham ESG standartlarini joriy etish 
orqali barqaror moliyaviy oqimlarni shakllantirish mumkinligini ta’kidlaydi14.

Yashil texnologiyalar nafaqat ekologik xavfsizlikni ta’minlaydi, balki iqtisodiy samaradorlikni oshirishda 
ham muhim rol o‘ynaydi. 

Birinchidan, resurslardan tejamkor foydalanish ishlab chiqarish jarayonida energiya va xomashyo sarfini 
sezilarli darajada qisqartiradi. Xalqaro mehnat tashkiloti15 hisob-kitoblariga ko‘ra, yashil iqtisodiyot konsepsiyasini 
keng tatbiq etish 2030-yilga borib global yalpi ichki mahsulot (YAIM)ni 4,2 foizga oshirishi mumkin.

Ikkinchidan, yashil texnologiyalar mehnat bozorida yangi imkoniyatlar yaratadi. Masalan, qayta tiklanuvchi 
energiya sanoatida 2022-yilda 13 milliondan ortiq kishi band bo‘lgan va bu ko‘rsatkich 2030-yilga borib 38 
millionga yetishi prognoz qilinmoqda16. Bu esa nafaqat iqtisodiy o‘sish, balki ijtimoiy barqarorlikni ham 
mustahkamlaydi.

Uchinchidan, yashil texnologiyalar moliyaviy bozorlarning yangi segmentlarini shakllantirmoqda. “Green 
finance” (yashil moliya) mexanizmlari, jumladan, yashil obligatsiyalar bozori jadal kengaymoqda. 2023-yilda 
dunyo bo‘yicha yashil obligatsiyalar hajmi 2 trillion AQSh dollaridan oshdi, bu esa global investorlarning ekologik 
loyihalarga qiziqishi tobora kuchayayotganini ko‘rsatadi17. Shuningdek, OECD (2022) ma’lumotlariga ko‘ra18, 
yashil investitsiyalarni rag‘batlantirish orqali 2050-yilgacha karbon neytrallikka erishish uchun yiliga kamida 6,9 
trillion dollar investitsiya talab etiladi. Umuman olganda, yashil texnologiyalar iqtisodiy o‘sish, bandlikni oshirish 
va barqaror investitsiyalarni shakllantirish orqali ekologik barqarorlik bilan bir qatorda iqtisodiy barqarorlikning 
ham muhim omiliga aylanmoqda.

O‘zbekistonda yashil iqtisodiyot tamoyillarining rivojlanishi so‘nggi yillarda davlat siyosatining ustuvor 
yo‘nalishlaridan biriga aylandi. 2019-yilda qabul qilingan “Yashil iqtisodiyotga o‘tish strategiyasi” mamlakatning 

7	  BloombergNEF. (2023). Electric Vehicle Outlook 2023. Bloomberg Finance
8	  European Commission. (2021). Circular economy action plan. Brussels: EU Publishing.
9	  McKinsey Global Institute. (2018). Smart cities: Digital solutions for a more livable future. McKinsey & Company
10	  Tesla. (2020). Impact Report 2020. Tesla Inc.
11	  Apple. (2021). Apple commits to be 100 percent carbon neutral for its supply chain and products by 2030. Apple Inc.
12	  Toyota. (2022). Sustainability Data Book 2022. Toyota Motor Corporation.
13	  MSCI. (2022). MSCI ESG Ratings Methodology. MSCI.
14	  World Bank. (2020). ESG Standards and Sustainable Finance. Washington, DC: World Bank.
15	  International Labour Organization. (2019). Skills for a greener future. Geneva: ILO.
16	  International Renewable Energy Agency. (2022). Renewable Energy and Jobs: Annual Review 2022. Abu Dhabi: IRENA.
17	  World Bank. (2023). Green Bond Market Report 2023. Washington, DC: World Bank.
18	  OECD. (2022). Financing climate futures: Rethinking infrastructure. Paris: OECD Publishing

barqaror rivojlanish yo‘lidagi asosiy konseptual hujjat hisoblanadi19. Ushbu strategiya doirasida qayta tiklanuvchi 
energiya manbalarini rivojlantirish, resurslardan tejamkor foydalanish va ekologik barqarorlikni ta’minlash 
bo‘yicha qator chora-tadbirlar amalga oshirilmoqda.

Xususan, quyosh va shamol elektr stansiyalarini qurish bo‘yicha yirik loyihalar hayotga tatbiq etilmoqda. 
Masalan, 2021-yilda Birlashgan Arab Amirliklarining “Masdar” kompaniyasi bilan hamkorlikda 100 MVt quvvatga 
ega Nur-Navoi quyosh elektr stansiyasi foydalanishga topshirildi. Shuningdek, 2023-yilda Qashqadaryo va 
Buxoro viloyatlarida yirik shamol elektr stansiyalarini qurish ishlari boshlandi20.

Bundan tashqari, suvni tejovchi texnologiyalar keng joriy qilinmoqda. O‘zbekiston Respublikasi Qishloq 
xo‘jaligi vazirligining 2022-yilgi hisobotiga ko‘ra, tomchilatib sug‘orish tizimlari 1 million gektardan ortiq maydonga 
tatbiq etilgan bo‘lib, bu suv sarfini o‘rtacha 40 foizga qisqartirish imkonini bermoqda21.

Xalqaro tajribalarni joriy qilish ham muhim yo‘nalishlardan biridir. Jumladan, Xitoyning qayta tiklanuvchi 
energiya sohasidagi investitsiyalari, Germaniyaning “Energiewende” dasturi va Janubiy Koreyaning 
“Green Growth” strategiyasi O‘zbekiston uchun samarali model sifatida xizmat qilmoqda22. Ushbu tajribalar 
O‘zbekistonda ekologik toza ishlab chiqarish, energiya samaradorligi va barqaror qishloq xo‘jaligi loyihalarini 
amalga oshirishda qo‘llanilmoqda.

Umuman olganda, O‘zbekiston yashil iqtisodiyotga o‘tish borasida xalqaro hamkorlikni kengaytirib, milliy 
tajribani ilg‘or xorijiy amaliyot bilan uyg‘unlashtirish orqali barqaror rivojlanishga erishishni maqsad qilmoqda.

X U L O S A  V A  T A K L I F L A R
Yashil texnologiyalarni xalqaro boshqaruv tizimiga integratsiya qilish bugungi global iqtisodiy va ekologik 

kun tartibining markaziy masalalaridan biridir. Tahlillar shuni ko‘rsatadiki, xalqaro tashkilotlar, davlatlar va 
transmilliy korporatsiyalar o‘rtasidagi hamkorlik ekologik xavfsizlikni ta’minlash hamda barqaror rivojlanish 
maqsadlariga erishishda hal qiluvchi rol o‘ynamoqda. BMTning Barqaror rivojlanish maqsadlari, Parij iqlim 
kelishuvi va boshqa xalqaro tashabbuslar mamlakatlarning ekologik siyosatini muvofiqlashtirishda muhim 
huquqiy va institutsional asos vazifasini bajaradi.

Yashil texnologiyalar nafaqat atrof-muhitni muhofaza qilishga, balki iqtisodiy samaradorlikni oshirishga 
ham xizmat qilmoqda. Qayta tiklanuvchi energiya, elektromobilsozlik, chiqindilarni qayta ishlash va “aqlli 
shahar” konsepsiyalari yangi bozorlar va investitsiya oqimlarini shakllantirmoqda. Bu jarayonda transmilliy 
korporatsiyalar va ESG standartlari xalqaro boshqaruv mexanizmlarining amaliy ifodasi sifatida muhim o‘rin 
tutadi.

O‘zbekiston tajribasi shuni ko‘rsatadiki, xalqaro hamkorlik asosida amalga oshirilayotgan qayta tiklanuvchi 
energiya loyihalari, suvni tejovchi texnologiyalar va resurslardan samarali foydalanish tashabbuslari milliy 
iqtisodiyotni pastkarbonli rivojlanishga moslashtirishda muhim qadamdir. Shu bois, xalqaro boshqaruvning 
muvofiqlashtiruvchi roli yashil texnologiyalarni keng joriy etish va milliy hamda global miqyosda barqaror 
rivojlanishni ta’minlashning asosiy omillaridan biri sifatida qaralishi lozim.

